
 

 

 

 

 

 

 

ᐱᕙᓪᓕᐊᔪᑦ ᓴᖅᑭᑕᐅᔪᑦ 

ᓴᖅᑭᑕᐅᑲᐅᑎᒋᔭᕆᐊᓕᒃ 

 

ᑲᖏᖅᖠᓂᖅ ᓄᑖᒥᒃ ᑕᕐᕋᖅᑐᖅᑕᐅᔾᔪᑎᑖᖅᑐᑦ ᓂᐊᖁᒃᑯᑦ ᐊᔾᔨᓕᐅᕈᑎᒥᒃ 
 

ᑲᖏᖅᖠᓂᖅ, ᓄᓇᕗᑦ (ᑎᓯᐱᕆ 17, 2025) − ᑭᕙᓪᓕᕐᒥ ᐋᓐᓂᐊᕕᒃ ᑲᖏᖅᖠᓂᕐᒥ ᒫᓐᓇ 

ᑕᕐᕋᖅᑐᖅᑕᐅᔾᔪᑎᑖᖅᐳᑦ ᓂᐊᖁᒃᑯᑦ ᐊᔾᔨᓕᐅᕈᑎᒥᒃ, ᐃᓂᖃᐃᓐᓇᓕᖅᖢᓂ 

ᐱᔨᑦᑎᕋᑐᐃᓐᓇᕆᐊᖃᓕᖅᖢᓂᓗ ᓄᓇᓕᖕᓂ ᓇᓂᑐᐃᓐᓇᕐᓗ ᑭᕙᓪᓕᕐᒥᐅᓂᒃ. 

ᑖᓐᓇ ᓄᑖᖅ ᑕᕐᕋᖅᑐᖅᑕᐅᕝᕕᒃ ᓄᓇᕗᑦ ᓯᓚᑖᓄᑦ ᐊᐅᓪᓚᖃᑦᑕᖅᑐᓂᑦ ᐅᓄᕈᓐᓃᖅᐹᓪᓕᖅᑎᑦᑎᓂᐊᖅᐳᖅ 

ᓂᐊᖁᒃᑯᑦ ᐋᓐᓂᖅᓯᒪᔪᓂᑦ, ᐊᑐᕈᓐᓇᖅᓯᒃᑲᓐᓂᕐᓗᑎᒃ ᐋᖅᑭᑦᑎᐊᖅᓯᒪᓂᖅᓴᓂᑦ ᖃᐅᔨᓴᐅᑎᓂᑦ ᑭᕙᓪᓕᕐᒥᑦ 

ᐊᒻᒪᓗ ᑕᑯᒃᓴᐅᑎᑦᑎᓗᓂ ᓄᓇᕘᑉ ᐊᖏᕈᑎᒋᓯᒪᔭᖓᓂᒃ ᐱᐅᓯᕚᓪᓕᑎᑦᑎᔪᒪᓪᓗᑎᒃ ᐊᑐᖅᑕᐅᖃᑦᑕᖅᑐᒥᒃ 

ᐋᖅᑭᑦᑎᐊᖅᓯᒪᓂᖅᓴᒥᒃ ᐋᓐᓂᐊᕐᕕᖕᒥ ᐱᓕᕆᔾᔪᑎᒥᑦ ᑲᒪᒋᔭᐅᓗᑎᒡᓗ ᐊᖏᕐᕋᒥᓄᑦ ᖃᓂᓐᓂᖅᓴᐅᓗᑎᒃ. 

"ᐱᔪᒃᓯᕗᖓ ᐋᖅᑭᒃᓱᐃᕙᓪᓕᐊᔪᒪᓪᓗᖓ ᑐᙵᕕᒋᔭᐅᔪᒥᒃ ᓯᕗᓕᖅᑎ ᔮᓐ ᒪᐃᓐ ᐋᖅᑭᓚᐅᖅᑕᖓᓂ 

ᒥᓂᔅᑕᐅᑎᓪᓗᒍ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᓴᙱᒃᑎᒋᐊᖅᑎᑦᑎᕙᓪᓕᐊᖏᓐᓇᕈᒪᓪᓗᑎᒃ 

ᐋᓐᓂᐊᕐᕕᖕᒥ ᐱᔨᑦᑎᕋᖅᑕᐅᕙᒃᑐᓂᒃ ᓄᓇᕘᓕᒫᒥ, ᐅᓄᕐᓂᖅᓴᐃᑦ ᓄᓇᕗᒻᒥᐅᑦ 

ᑲᒪᒋᔭᐅᑦᑎᐊᕐᓂᖅᓴᐅᖃᑦᑕᖁᓪᓗᒋᑦ ᓄᓇᒥᓂ ᐊᐅᓪᓚᕆᐊᖃᙱᓪᓗᑎᒃ," ᒥᓂᔅᑕ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᔮᓇᑦ ᐱᑦᓯᐅᓛᖅ ᐳᕉᔅᑐ ᐅᖃᖅᑐᖅ. 

ᑕᕐᕋᖅᑐᖅᑕᐅᕝᕕᒃ ᐊᑐᐃᓐᓇᐅᓂᐊᖅᑐᖅ ᓂᐊᖁᒃᑯᑦ ᐋᓐᓂᖅᓯᒪᔪᓄᑦ ᑕᑯᔭᐅᖁᔭᐅᒍᓂ ᓘᒃᑖᒧᑦ ᓄᓇᓕᖕᓂ. 

ᐃᓂᒃᓴᓕᐅᖅᑕᐅᓯᒪᔪᑦ ᐋᖅᑭᒃᑕᐅᖃᑦᑕᕐᓂᐊᖅᐳᑦ ᐱᔭᕆᐊᖃᕌᖓᑦ. ᐱᓕᒻᒪᒃᓴᖅᓯᒪᔪᑦ, ᓄᓇᓕᖕᓂ 

ᑕᕐᕋᖅᑐᐃᔨᑦ ᐊᐅᓚᑦᑎᖃᑦᑕᕐᓂᐊᖅᐳᑦ ᑕᕐᕋᖅᑐᖅᑕᐅᔾᔪᑎᒥᒃ, ᐅᓂᒃᑳᖏᓪᓗ ᑐᓐᓂᔭᐅᕙᒡᓗᑎᒃ 

ᑕᕐᕋᖅᑐᐃᔨᓄᑦ ᐋᑐᕚᒥ ᑲᒪᒋᔭᖃᖅᑐᒧᑦ ᓄᓇᕗᒻᒥ ᑕᕐᕋᖅᑐᖅᑕᐅᓂᕐᒧᑦ ᐱᔨᑦᑎᕋᐅᑎᓂᒃ. 

ᐱᕙᓪᓕᐊᔪᑦ ᓴᖅᑭᖅᑕᐅᔪᑦ ᐊᑐᐃᓐᓇᐃᑦ ᐃᓄᒃᑎᑐᑦ, ᖃᓪᓗᓈᑐᑦ ᐃᓄᐃᓐᓇᖅᑐᓐ ᐅᐃᕖᑐᓪᓗ ᐅᕙᙵᑦ www.gov.nu.ca. 

